

Şişlərin etiologiyası

           Şişlərin əmələ gəlmə səbəbləri bu günə qədər dəqiq aydın deyildir.Lakin buna baxmayaraq şişlərin müəyyən endogen və ekzogen,xüsusilə də ekzogen mənşəli və ekoloji xarakterli patogen amilərin təsirindən baş verməsi hec kimdə şübhə doğurmur.Məhz bu patogen amillərin təsirindən də hüceyrələrdə genetik dəyişiklik və onun  neoplastik transformasiyası baş verir.Belə amillərin xarakterindən ,mənbəyindən və məzmunundan asılı olmayaraq kanserogen amillər deyilir.Kanserogen amillər xarakterindən asılı olaraq müxtəlif olurlar: viruslar, kimyəvi, fiziki, mexaniki və s.
          Şiş  xəstəliklərinin baş verməsində  bilavasitə əhəmiyyətə  malik bu kanserogen amillərdən başqa həmçinin bu xəstəliklər üçün fon rolu oynayan və blastomogen təkanverici stimulyator kimi qiymətləndirilən digər bəzi amillər də ayırd edilir.Bunlara isə şiş proseslərinin risk faktorları da deyilir.Belə risk faktorlarına bütün şişönü dəyişikliklər və ya prekanserogen patologiyalar,irsi meyillilik,qocalıq,müəyyən konkret coğrafi zonalarda yaşamaq,ətraf mühitin bəzi zərərli amilləri,peşə amilləri,qadınlarda erkən yaşlardan və müxtəlif şəxslərlə çoxlu cinsi əlaqədə olma və digər zərərli vərdişlər,qeyri-düzgün  qidalanma,piylənmə və s.bu kimi amillər ayırd edilir.
       Bu amillər içərisində daha çox təsadüf ediləni və daha ətraflı öyrəniləni prekanserogen patologiyalar və irsi amillərdir.İrsi meyillilik bütün onkoloji xəstəliklərin 10%-ndə təsadüf edilir.Bu onkoloji irsi amillərin 3 qrupa bölünməsi qəbul edilmişdir:
· İrsiyyətdə mutant genin olması və autosom -dominant yolla nəsildən nəslə ötürülməsi nəticəsində meydana çıxan irsi onkoloji sindromlar.
· Ailəvi şiş xəstəlikləri.
· DNT mənşəli autosom-resessiv  sindromlar.
Şişlərin əmələ gəlməsində -onkogenez prosesində yuxarıda göstərilən kanserogen amillərdən hansının daha mühüm rol oynamasını və daha çox əhəmiyyətə malik olmasını idda edən ,eləcə də kanserogenez prosesini izah edən müxtəlif nəzəriyyələr mövcuddur.
         İndiki zamanda şişlərin etiologiyasını izah etmək üçün 4 nəzəriyyə var: fiziki-kimyavi, virus-genetik, dizontogenetik və polietioloji.

           Fiziki-kimyəvi nəzəriyyə. Bu nəzəriyyənin tərəfdarları hesab edirlər ki, şişlər fiziki və kimyavi faktorların təsirindən törəyirlər. Fiziki faktorlara ionlaşdırıcı radiasiya, müxtəlif radioaktiv izotoplar, rentgen və ultrabənövşəyi şüalar (günəş enerjisi) aid edilir. Kimyavi faktorlara uzun müddət toxumalara qıcıqlandırıcı təsir edən kimyavi maddələr aid olunurlar. Bunlar k a n s e r o g e n m a d d ə l ə r adlandırılırlar. Hazırda 1500-dən artıq kimyavi maddənin və ya texnoloji proseslərin kanserogen effektə malik olması məlumdur. Bunlara müxtəlif polisiklik aromatik karbohidratlar, aromatik aminlər və amidlər, azot birləşmələri, həmçinin bakteriyaların və göbələklərin həyat fəaliyyəti məhsulları (məsələn, aflotoksinlər) aiddirlər. 

           Virus-genetik nəzəriyyə. L.A Zilber tərəfindən irəli sürülüb. Bu nəzəriyyənin tərəfdarları hesab edirlər ki, şişin inkişafı viruslar tərəfindən həyata keçirilir. 1911-ci ildə Peyton Raus quşların sarkoma virusunu kəşf etdikdən sonra bu nəzəriyyə daha da inkişaf etməyə başladı. 
          Dizontogenetik nəzəriyyə. Bu nəzəriyyə alman alimi Konheym (1839-1884) tərəfindən irəli sürülmüşdür. Buna görə şişlərin əmələ gəlməsi embriogenezin pozulması ilə əlaqədardır.
          Polietioloji nəzəriyyə. Son zamanlar bu nəzəriyyəyə daha böyük üstünlük verilir. Patoloqanatomların və klinisistlərin əksəriyyəti bu nəzəriyyənin tərəfdarıdırlar. Bu nəzəriyyəyə görə şişləri hüceyrədə maddələr mübadiləsinin pozulmasına və yeni şiş hüceyrələri klonunu yaratmağa qadir olan bütün etioloji faktorlar törədirlər.
